
    再過加兩日就係舊曆年吔，天時當冷，假使打開報紙來看，會感覺著還較冷。

     有一位新竹走社會新聞个記者摎𠊎講一只厥个經驗，佢講厥个職業輒輒會分佢感覺著非常个失望，佢應付个辦法當簡單，佢會去新竹縣鄉下个一個專門收容屋下有變故个細人仔个兒童中心，這間兒童中心係一群善心个修女主持个，佢兜个仁愛摎贊助者个熱心時常會分這位記者恢復對社會个信心。 　　

 　 𠊎今晡暗仔堵好有事去這間兒童中心，雖然只有兩點鐘，𠊎續看著當多善心个人士來𢯭手，一對老伯婆駛一台細貨車來，車廂後門打開，一領一領个新夾克拿出來。會過年吔，這對老伯婆定著係想過年時細人仔應該愛著新衫褲。

    該暗晡𠊎在屋下看一部電影，”芭比个盛宴”，這部電影異像在解釋一個簡單个道理，該就係人做毋得只靠崇高个理想生活，像恩這兜普通人有時也需要食兜仔好个東西，芭比係一位當有名个廚師，佢在電影裡肚表演个該一場法國大餐毋係為著分大人物食个，係為了該兜鄉下人。

    看忒以後，續分𠊎想起該間兒童中心个細人仔，毋知會有人做一 餐好食个團圓飯分佢兜食無﹖

    年三十該暗晡，下晝五點𠊎還在辦公室像人个當認真做事樣仔，歸隻清華大學恬恬恬，在吾个電腦終端機項，忽然間傳來一句話”先生，轉屋去食團圓飯哪，𠊎已經關電火，馬上就愛走吔。”又一擺提醒𠊎團圓飯个事，中國人總愛在三十暗晡食一餐特別个飯。

    清華園，到吔這下，做得講奈就無半息聲。𠊎駛等車仔心想在學校裡肚繞一圈看啊，斷真所有大樓裡肚个電火全部都熄忒哩，連宿舍裡肚也係恬索索仔。路過第二个招待所，續發現裡肚个餐廳肚鬧熱煎煎，行進去有兜細人仔在裡背看電視，再看加一 擺，𠊎講个該間兒童中心个徐修女帶著一大批个細人仔在裡肚看電視，佢摎𠊎講，第二招待所个吳師傅請佢兜全體小朋友食團圓飯。

    餐廳裡肚个食飯桌頂舖等紅色个桌布，碗筷也比平時較講究，在灶下肚，吳大師傅摎厥个幾下位師仔，當認真在準備大餐。幾位𠊎認識个僑生在𢯭手，有一位係學電機个，無想著佢除了設計積體電路以外，還會切豆腐干。

    𠊎心肚感覺著十分个溫暖，出學校大門个時節，看著四個後生个警衛仔在打嘴鼓，又係一批食無著團圓飯个傢伙，𠊎就摎車子停下來摎佢兜講幾句閒話，有一位警衛仔甚至還摎𠊎輕鬆个開起玩笑來，𠊎當然也回敬幾句仔，車子駛走該下，聽著一位警衛講”李老先生，今晡日毋知仰仔心情特別好﹖”。

    該暗晡有人再台北打電話來，佢講台北當冷，問𠊎新竹仰般。𠊎講𠊎無試著冷，在一個互相關懷个社會裡肚，麼人還會感覺著冷呢﹖

